Dialog culla tschitta
da Dumeni Capeder

Cull’eleganza atgna ad ella setschenta la tschitta sil dies da miu maun, ina atterrada nundetg fina ch’jeu pertscheivel culla interrupziun nunspitgada da mia cupidada. La pelegna da miu maun sforza ella d’alingiar las combettas filigranas per mantener la pesentincla. Cun in sbat met faulda ella sias alas, drizzond ellas sc’ina cresta tgiet. Cornettas telescopicas palpan mia pial e localiseschan il niev suttapei. Miu suadetsch sto cunvegnir ad ella, viu ch’ella tschetscha il muosch aspramein.

Lu, sco per dir buna sera e sepresentar, arva la tschitta sias alas a moda affectada, ni eisi generusa?, derasond l’estetica admirabla che la natira ha regalau a quei benediu mess dil tschiel. La bella expona avon mes egls surstai structuras multicoloras surprendentas; dessegn incumparabel, quella disposiziun da fuormas e dimensiuns. Colurs sebrattan en intima harmonia e flessegian ina en l’autra per puspei seprofilar ella metrica dils motivs singulars che plaidan lur agen lungatg. Impressiunontas, quellas nianzas subtilas che fagessen honur a mintga graficher e pictur.

‚Vanessa‘, gl’ei la tschitta Vanessa, vai a mi tra’l tgau, seregurdond da mia lecziun da biologia d’antruras. Ils dus tachelins alvs e ners rodundets pustai allas extremitads dallas alas concordeschan admirablamein culs blaus e verds sin funs brin-tgietschen. El center vibrescha il tgierpet dend perdetga da veta e vitalitad.

Profundaus en quella miracla dalla scaffiziun quetel jeu d’udir la vuschetta che penetrescha mia subschientscha e che fa mei allerts e receptibels, vuschetta che relata dil tschiel blau che la tschitta vegn da bandunar per in stel e ch’ella ha traversau duront uras senza paus.

Ella raquenta dalla sentupada cul sulegl, siu amitg d’adina, che ha schigentau ad ella las alas inaga sortida dalla poppa il di da naschientscha.

Ella fa paleis sia amicezia cul vent. Els turnighels da lez ha ella ziczacau dis en e dis or per maina calar. Insumma resda ella cun anim carschent da siu sgol da brava tschitta ch’ella fuva, sgol che provochescha mia admiraziun e surstada. Gie, ella fuva perfin semiserada cullas scrottas neiv il di da sogn Bonifaci, concurrenza temeraria ch’ins ughegia buc duas ga.

La tschitta fa in paus avon che cuntinuar cul raquent met da sia metamorfosa, caracterisada dil garetg da viver e da guder cunscientamein ils dis ch’ein dumbrai avon ch’entscheiver. Lur singularadad e preziusadad resortan da lur cuoz limitau.

Cun aviartadad surprendenta ofniescha ella a mi sia veta d’amur ch’anfla sia ademplida el dar vinavon veta cull’ova che cua zanua el zuppau viers la renaschientscha. 

Jeu vegnel pertscharts dalla dimensiun filosofica dalla veta insumma, numnadamein con custeivels che mintga mument ei, malgrad ni muort sia svaneivladad. Cheu s’entaupan e sereuneschan nossas sorts, quella dalla tschitta e la mia. Nies dialog met ha revelau a nus dus munds apparentamein differents in da l’auter; dus essers ein seregurdai in mumentin da lur origin communabel e da lur finamira finala identica. Restada ei l’enconuschientscha dalla preziusadad dalla veta – ‚quei cuort mument ch’ins viva‘.

